
ЗАПИСНИК

Господинот Александар СПАСЕНОВСКИ и г. Јорго ШАЦИМАРКАКИС, копреседавачи со Мешовитиот парламентарен комитет Република Македонија - Европска унија, го отворија состанокот во 15,15 часот на 29 ноември и ги поздравија учесниците. 

1. Усвојување на предлогот на дневниот ред
Предлогот на дневниот ред беше усвоен.
2. Усвојување на записникот од седмиот состанок на Мешовитиот парламентарен комитет Република Македонија - Европска унија, одржан на 18 и 19 февруари 2010 година во Скопје.
Записникот од седмиот состанок на Мешовитиот парламентарен комитет Република Македонија - Европска унија, одржан на 18 и 19 февруари 2010 година во Скопје, беше усвоен.

3. Размена на мислења со претставници на Владата, Советот на Европската унија и Европската комисија за односите меѓу Европската унија и Република Македонија.
Господинот Никола Поповски, амбасадор и шеф на Мисијата на Република Македонија во ЕУ, изрази благодарност до Европскиот парламент за поддршката во текот на процесот на пристапување. Тој го истакна значењето на преговорите и ефектот кој тие го имаат врз реформите во Република Македонија и регионот. Понатаму, тој го истакна значењето на преговорите врз билатералното прашање меѓу Република Македонија и Грција за кое се разговара под покровителство на Обединетите нации, додавајќи дека ова  прашање не треба да влијае на преговорите за пристапување во ЕУ. Господинот Поповски го поздрави и пристапот на Комисијата кон проширувањето. Напомена дека состојбата со корупцијата во земјата е подобрена и дека борбата против корупцијата останува меѓу врвните приоритети на Владата и истакна дека приватизацијата во земјата е завршена. Тој го заврши своето излагање со зборовите дека на Извештајот за напредокот ќе се гледа како на насоки за натамошните активности на Република Македонија и истакна дела Владата ја започнала годишната ревизија на Националниот план за усвојување на правото на ЕУ.
Господинот Ерван ФУЕРЕ, специјален претставник на ЕУ во Република Македонија, во име на Европската унија го поздрави Извештајот за напредокот на Комисијата и го опиша како реален. Истакна дека е значајно да се продолжи со реформскиот процес и предизвиците во областа на легислативата која треба да ја усвои националното собрание. Тој го истакна значењето на медиумите кои се камен темелник на секоја функционална демократија и изрази надеж дека Република Македонија ќе успее во таа насока.
Тој потоа се осврна на повеќе прашања како Охридскиот рамковен договор и потребата од помирување, пописот, заштитата на човековите права и елиминацијата на практиката на заплашување од страна на политичките партии за време на избори. На крај тој истакна дека еден од најзначајните предизвици е воспоставувањето дијалог меѓу политичките партии, при што Владата треба да даде пример.

Господинот Кристијан ХЕДБЕРГ, Европска комисија, ГД за проширување, раководител на Оддел, ја посочи 2009 година како година на добар напредок. Според него најголем предизвик е одржувањето моментум и тој очекувал натамошен напредок со оглед на  тогашниот позитивен моментум. Тој го истакна и значењето од зајакнување на политичката соработка меѓу политичките партии преку дијалог и дека етничките конфронтации кои се случија можеле да бидат избегнати. Зборуваше и за потребата од поголема отвореност во поглед на слободата на изразување и повика на организирана акција на Владата која ќе вклучува информативни кампањи, контрола на границата, акција против нелегалните активности и долгорочно подобрување на социоекономски услови. Завршувајќи го своето излагање тој изрази загриженост за економската иднина врз која ќе се гради Република Македонија.
Господинот Александар СПАСЕНОВСКИ зборуваше за посетата на министерот за надворешни работи на Шпанија г. Моратиност на Република Македонија и ја истакна поддршката за интеграција на еврото во Република Македонија пред пристапувањето во ЕУ, како и за посетата на претседателот на Советот г. Херман Ван Ромпуј.
Како одговор на прашањето на г. Јорго ШАЦИМАРКАКИС за главната причина за успорувањето на реформите, г. Кристијан ХЕДБЕРГ изрази пофалби за лидерството во претходниот период и рече дека би било праведно да се истакнат сеопфатните реформи во законодавството и дека не може да се очекува тоа да се прави секоја година.

Господинот Владимир ЃОРЧЕВ изрази соменавање дека спомнувањето на сексуалната ориентација во законодавството против дискриминација било барано од претходните кандидати за членство во ЕУ (имено Полска и Летонија) и истакна дека во Република Македонија немало случаи на криминал од омраза на кој било начин во текот на измината година. Покрај тоа тој го истакна и мислењето дека активностите на ЛГБТ  не е во согласност со традициите и начинот на живот во Република Македонија.
Одговарајќи му на г. Владимир ЃОРЧЕВ, г. Ерван ФУЕРЕ потсети дека законодавството на ЕУ се однесува на сите членки и дека земјите кандидати треба да се стремат да бидат најдобар можен пример, а не најлош пример. Тој истакна и дека ваквите мерки и стандарди спаѓаат во рамките на законите на ЕУ за антидискриминација. 

Госпоѓата Ани ПОДИМАТА истакна дека сепак постојат можности и покрај заморот од реформите и проширувањето во ЕУ  и додаде дека за прашањето за името треба да се дискутира и на оваа платформа.
Во размената на мислења кое следеше се зборуваше и за економијата во Република Македонија, за законот против дискриминација, гробовите од војните и други прашања.

Говорници по оваа точка:
Господинот Никола ПОПОВСКИ (амбасадор на РМ), г. Ерван ФУЕРЕ (специјален претставник на ЕУ), г. Кристијан ХЕДГЕРГ (раководител на Оддел, Eвропска комисија), г. Александар СПАСЕНОВКИ (пратеник од РМ), г. Георгиос КУМУЦАКОС (пратеник во ЕП), г. Јорго ШАЦИМАРКАКИС (пратеник во ЕП), г. Владимир ЃОРЧЕВ (пратеник од РМ), г-ѓа Ани ПОДИМАТА (пратеник во ЕП), г. Мајкл КРЕЈМЕР (пратеник во ЕП), г. Евгени КИРИЛОВ  (пратеник во ЕП),  г-ѓа Соња МИРАКОВСКА (пратеник од РМ) и   г. Зоран ТАЛЕР (пратеник во ЕП). 

4. Најновите случувања во областа на граѓанското општество, учеството на граѓаните во процесот на донесување одуки, слободата на изразување и политичкиот дијалог - преглед на ситуацијата 
Госпоѓата Славица ГРКОВСКА ЛОШКОВА го истакна значењето на учеството на граѓанското оптшество и потребата од политички дијалог во Република Македонија. Во врска со ова таа го истакна усвојувањето на Стратегијата за развој 2010-2013 и тоа дека Комисијата за европски прашања организирала јавна расправа за оваа стратегија. Таа изрази загриженост поради тоа што Националниот совет за евроинтеграции не добива навреме документи од Владата и поради тоа што претставниците на Владата не ги посетуваат седниците на ова тело. Зборуваше и за напорите за градење на капацитетите во Парламентот и за случувањата во поглед на Охридскиот договор. Во врска со учеството на граѓаните, таа смета дека причина за недоволната застапеност и лобирање на граѓанското општество се недоволно развиените институции. Потсети на членот 16 од Уставот на Република Македонија и го истакна значењето на слободата на изразување. Покрај ова, таа го истакна и значењето на слободата на печатот и рече дека новинарите се под притисок (наведувајќи го примерот со ТВ А1) и дека во Република Македонија медиумите не се транспарентни. Го истакна и значењето на реформата на јавната администрација и изрази надеж дека во иднина придонесот на јавниот сектор во напорите на Република Македонија за членство во ЕУ ќе биде поголем.
Госпоѓата Ани ПОДИМАТА ги поздрави резултатите споменати во годишниот Извештај за напредокот. Ја истакна поддршката која ЕУ му ја дава на граѓанското општество и значењето на правото на здружување. Напомена дека е потребен натамошен напредок на ефективноста во поглед на граѓанското општество и учестовото на граѓаните во носењето одлуки. Изрази загриженост поради немањето напредок во подобрувањето на етничките односи во Република Македонија. Во поглед на слободата на изразување, таа истакна дека има сериозни недостатоци и изрази загриженост во врска со внатрешните притисоци врз новинарите. 
Господинот Евгени КИРИЛОВ изрази загриженост поради недоволното внимание кое министрите во Република Македонија му го посветуваат на Европскиот совет за интеграција и повика на поголем фокус на функционерите на Република Македонија. 
Господинот Владимир ЃОРЧЕВ изрази разочарување во поглед на активностите на г. Ерван ФУЕРЕ и тврдеше дека се прават напори да се ограничи неговата слобода на изразување. Во поглед на корупцијата тој истакна дека Република Македонија претходно била на 105-то место, а дека сега се искачила на 62-то место на Индексот за перцепција за корупцијата.
Во размената на мислења се водеше расправа и за малцинствата во Република Македонија и Бугарија, инцидентот со ТВ А1, слободата на печатот и корупцијата.
Господинот  Шацимаркакис го критикување навредливиот напис во печатот на г. Ѓорчев за улогата на г. Фуере во политичкиот живот во РМ.
Говорници по оваа точка:

Госпоѓата Славица ГРКОВСКА ЛОШКОВА (пратеник од РМ), г-ѓа Ани ПОДИМАТА (пратеник во ЕП), г. Евгени КИРИЛОВ (пратеник во ЕП), г. Владимир ЃОРЧЕВ (пратеник од РМ), г. Димитар СТОЈАНОВ (пратеник во ЕП), г. Александар СПАСЕНОВКИ (пратеник од РМ), г-ѓа Соња МИРАКОВСКА (пратеник од РМ), г. Мајкл КРЕЈМЕР (пратеник во ЕП) и г. Јорго ШАЦИМАРКАКИС (пратеник во ЕП).

МПК заврши со работа во 18,30 часот, а продолжи со работа на 30 ноември во 10,55 часот.
5. Преглед на ситуацијата со функционирањето на јавната администрација, судството и казнениот систем, вклучувајќи ги напорите во борбата против измама и корупција

Госпоѓата Соња МИРАКОВСКА го истакна значењето на односите ЕУ - РМ и потсети дека во измината година во Република Македонија се случиле промени и биле усвоени нови закони. Таа ја изрази своето мислење за зголемено мешање на Владата во судството преку министерот за правда и тоа дека независноста на судството не е реализирана и изрази недоверба во постоењето политичка волја состојбата да се подобри. Изрази и загриженост поради тоа што Законот за администрација не бил усвоен со консензус.

Потоа таа даде информации за изборот на кадри во судството во Република Македонија и изрази загриженост за прашањето во врска со човечките ресурси во судството. Информираше и дека е изготвена и стратегија за подобрување на информативниот систем и даде детали за системот. Покрај тоа бил усвоен и Закон за јавните функционери. 
Госпоѓата Мираковска изрази загриженост за фокусот на Владата во поглед на административните реформи  за Министерството за информатичко општество и администрација и за тоа дека оваа ситуација ја доведува во прашање улогата на независната Агенција за државни службеници.  Изрази загриженост и поради недоволната транспарентност во поглед на вработувањата на државните службеници.

Во врска со корупцијата таа истакна дека Република Македонија усвоила разни закони во процесот на приклучување кон ЕУ и дека Република Македонија значително ја подобрила ситуацијата во поглед на Индексот на перцепција за корупцијата. Според неа постојат недостатоци поради недоволните човечки и финансиски ресурси, како и поради суспензиите на неколку судии од кривичниот оддел на апелацискиот суд што резултирало со слабеење на судот. Освен тоа таа тврдеше и дека контролата врз јавните институции е на незадоволително ниво и дека се игнорираат извештаите на државната ревизија. Таа изрази и незадоволство од неимплементацијата на законот за тајност и Законот за финансирање на политичките партии. Подоцна таа даде иформации за ситуацијата со затворите во Република Македонија.
Господинот Јиржи ХАВЕЛ го поздрави значајниот напредок кој го направи Република Македонија. Тој ги истакна сличностите меѓу Република Македонија и неговата земја Чешката Република. Искажа пофални зборови за јасната децентрализација во земјата и за реформите со имплементацијата на голем број закони. Сепак, тој изрази загриженост поради долгите временски рок од донесувањето на законите и нивната целосна имплементација. Потсети и на тоа колку е тешко јавната администрација да биде одвоена од политиката. Даде и анализа на предизвикот судството да остане независно и потсети дека тоа е предуслов за членство во ЕУ. Ги истакна и ограничувањата во поглед на податоците за Индексот за перцепција за корупцијата. Зборуваше и за прашањето за транспарентност. Потсети и на проблемот  со криумчарење и со перење пари при што негативните ефетки лесно се прелеват во соседните земји. Го поздрави фокусот кој Република Македонија го става врз финансиските апсекти.
Господинот Јорго ШАЦИМАРКАКИС истакна една област која предизвикува загриженост во Германија - барателите на азил и бегалците кои доаѓаат од Западен Балкан, а и Република Македонија се гледа во тие рамки. Тоа би можело да ги загрози  напорите за визна либерализација и тој повика администрацијата да ја подобри контролата во врска со ова прашање.

Господинот Милан ЗВЕР зборуваше за предизвиците со кои се соочуваат земјите во транзиција и ги поздрави чекорите кои Република Македонија ги презема во поглед на судството.

Говорници по оваа точка:

Госпоѓата Соња МИРАКОВСКА (пратеник од РМ), г. Јиржи Хавел, (пратеник во ЕП), г. Јорго ШАЦИМАРКАКИС (пратеник во ЕП) и г. Милан ЗВЕР (пратеник во ЕП).
6. Транспортните коридори во Западен Балкан и Европската унија

Господинот Владимир ЃОРЧЕВ ги истакна реформите и состојбата во транспортниот сектор. Тој пред Комитетот презентираше сеопфатни информации за законите кои се донесени во согласност со правото на ЕУ. Даде информации и за соработката на Република Македонија со ЕУ и за европскиот и за регионалниот транзитен систем.
Господинот Мајкл КРЕЈМЕР го истакна железничкиот систем како дел од сообраќајните коридори кои минуваат низ Република Македонија. Во поглед на емисиите на штетни гасови, тој го истакна значењето од поттикнување на железничкиот транспорт наспроти патниот и од патувањето со железница на подолги релации. Тој ја охрабри Република Македонија да ги искористи достапните структурни фондови преку соработка со соседните земји. Зборуваше за моделите кои може да се следат и го истакна норвешко-рускиот модел. Освен тоа тој сугерираше Република Македонија да развие вакви проекти со Бугарија во поглед на пешачкиот и сообраќајот со велосипед.
Господинот  Владимир ЃОРЧЕВ даде дополнителни информации за обиколните автопати и за другите активности во поглед на инфраструктурата. Изрази надеж дека наскоро ќе биде отворен четврти граничен премин кон Бугарија.
Во размената на мислења се расправаше за отворањето четврти граничен премин кон Бугарија и за сообраќајното поврзување со Албанија.

Говорници по оваа точка:

Господинот  Владимир ЃОРЧЕВ (пратеник од РМ), г. Мајкл Крејмер (пратеник во ЕП), г-ѓа Соња МИРАКОВСКА (пратеник од РМ), г. Евгени КИРИЛОВ (пратеник во ЕП) и г. Рафиз АЛИТИ (пратеник од РМ).
7. Преглед на фондовите на ЕУ, економската и финансиската ситуација и реформите кои ги прави Владата за да ги исплони обврските за членство во ЕУ 
Господинот Рафиз АЛИТИ зборуваше за инструментот ИПА и истакна дека  е постигнат значителен напредок во структуирањето на администрацијата за управување со фондовите на ИПА. Македонија е акредитирана за третата, четвртата и петтата компонента на ИПА, а се очекува наскоро да биде акредитирана и за првата компонента. Тој потсети дека државните институции добиле позитивни извештаи за нивната работа во тој поглед и увери дека ќе се продолжи со реформите. Додаде дека веќе се пристигнати средства во висина од 500 милиони евра кои и помогнале на Република Македонија на нејзиниот пат кон исполнување на критериумите од Копенхаген и стандардите на ЕУ. За да се постигне одржливост основан е центар за обука за ИПА кој ќе помогне во развојот на повеќе проекти. Во поглед на прекуграничната соработка, тој спомена повеќе проекти со соседните земји. Во поглед на транснационалната програма за Југоисточна Европа, тој истакна дека Република Македонија изготвила и усвоила оперативна програма  за периодот 2007-2013 година и дека во тек е воспоставување на систем за управување со ИПА за сите корисници. Господинот Алити зборуваше и за проекти во врска со животната средина. 
Што се однесува до економијата, тој истакна дека земјата постигнала макроекономска стабилност и покрај светската финансиска криза благодарение на солидната макроекономска структура во Република Македонија. Зборуваше и за макроекономските структурни реформи и за идните планови во оваа сфера.
8. Разгледување и усвојување на препораки

Во следниот дел од состанокот членовите на Комитетот поднесуваа амандмани за кои се расправаше и гласаше, по што беше усвоен усогласениот текст (во прилог). 

Специјално обраќање за односите меѓу Европската унија и Република Македонија на г. Васко Наумовски, потпретседател на Владата на Република Македонија задолжен за европски прашања

Господинот Васко НАУМОВСКИ го поздрави Ивештајот за напредокот и истакна дека Република Македонија многу сериозно го сфаќа овој извештај. Тој додаде дека реформските напори ќе продолжат и во иднина, особено во поглед на критериумите од Копенхаген, како и во областа на судството, борбата против организираниот криминал, перењето пари и реформата на администрацијата, изразувајќи благодарност до претставниците на ЕУ за нивната соработка. Тој потоа истакна дека Република Македонија ќе  продолжи со реформите и ќе ги исполни сите потребни политички и економски критериуми. На крајот изрази надеж дека ќе се најде заемно прифатливо решение за прашањето со името. 

Господинот  Мајкл  КРЕЈМЕР  го потсети г. Наумовски на расправата по точката 4.

Госпоѓата Моника Луиза МАКОВЕЈ го истакна значењето на имплементацијата на законите и тешкотиите во врска со тоа и им честита на властите во Република Македонија. На крајот рече дека на Индексот за перцепција на корупцијата многу земји членки на ЕУ се рангирани слично како и Република Македонија. 
Господинот Михаил ТРЕМОПУЛОС изрази загриженост во поглед на активностите во близина на реката Вардар и негативните ефетки кои тие ги имаат врз Грција, како и загриженоста поради евентуалните нуклеарни активности.
Господинот Станимир ИЛЧЕВ праша дали Владата има предлози во врска со претходното прашање.

Одговарајќи му на г. Крејмер, г. Васко НАУМОВСКИ информираше за прашањата за кои се дискутираше по точката 4 од дневниот ред и рече дека прашањата во врска со компаниите се во надлежност на Управата за јавни приходи и финансиската полиција. Тој истакна дека на територијата на целата земја се почитува владеењето на правото и дека ова прашање се користи за да се сврти вниманието кон други неповрзани теми.

Одговарајќи и на г-ѓа Маковеј, г. Васко НАУМОВСКИ и се заблагодари за нејзините забелешки и истакна дека Владата е свесна за предизвиците во врска со имплементацијата и дека таа е подготвена да се справи со нив.
Одговарајќи на прашањето за името, г. Васко НАУМОВСКИ истакна дека кога се рабори за името единствено прифатлива опција за сите политички партии и мнозинството граѓани е Република Македонија. Тој истакна дека се работи за комплексно прашање кое не го наметнале владините иницијативи и дека, за жал, ова прашање ја попречува европската интеграција на Република Македонија. Тој ја повтори желбата дека ќе се постигне заемно прифатливо решение во блиска иднина.

Госпоѓата Славица ГРКОВСКА ЛОШКОВА не се согласи со информацијата која ја даде г. Наумовски за прашањето со ТВ А1 и го искажа своето мислење за ова прашање. Одговарајќи, г. Наумовкси рече дека тој не знае дали е прекината програмата на ТВ А1 и истакна дека емитувањето на станицата продолжило без какви било прекини. Тој потсети дека според законот забрането е едно лице да е сопственик и на телевизија и на дневни весници, како што е напоменато и во препораките од Извештајот за напредокот. 
Следеше размена на мислења и расправа за прашањето во врска со ТВ А1.

Говорници по оваа точка:

Господинот Васко НАУМОВСКИ (Влада на РМ), Г. Мајкл Крејмер (пратеник во ЕП), г-ѓа Моника Луиза МАКОВЕЈ (пратеник, EП), г. Станимир ИЛЧЕВ (пратеник во ЕП) и г-ѓа Славица ГРКОВСКА ЛОШКОВА (пратеник од РМ).
10. Разно

Без расправа.

11. Датум и место на одржување на деветтиот состанок на Мешовитиот парламентарен комитет Република Македонија - Европска унија 
Беше одлучено следниот состанок на МПК да се одржи од 16 до 20 мај 2011 година и дека десеттиот состанок на МПК ќе се одржи во ноември 2011 година.

Состанокот беше затворен во 12,45 часот.

